
Etńiczno myńszość – defińicyjne uwogi
Olena Duć-Fajfer

Przijynto we polskim zakůnodawstwje defińicyjo norodowyj/etńicznyj myńszośći2 ńy 
uwzglyndńo nojwożńijszego wyznoczńika przinoleżnośći do tyj kategoryje, kerym je 
– jak w jedyn głos padajům znowce myńszośćowyj problymatyki – położyńy wobec 
wjynkszośći. Myńszość je myńszośćům uo tela, że choća ńy przestowo być tajlům 
jakijśi cołkośći, zajmuje w ńij podporzůndkowano pozycyjo. Podporzůndkowańy uoz-
noczo brak połnyj swobody we decydowańu uo prawach, co uobowjůnzujům coł-
ke społeczyństwo. Te prawa (w danym przipadku – prawa, co tykajům śe wszyjskich 
obywatelůw RP) formułowane sům we zgodźe ze kulturowymi wertami grupy, kero 
důminuje/wjynkszośćowyj. Skirz tego ganc zrozumjałym je, iże myńszośći winny mjeć 
uosobne kulturowe prawa, co wyrůwnowały by w jakijś mjerze jejich ńykorzistno (przi 
porůwnańu ze inkszymi uobywatelami) prawno pozycyjo. Etńiczne myńszośći wyrůż- 
ńajům śe dyć uosobnům kulturům, tradycyjům (etńiczność je to kůmuńikowańy kultu-
rowych růżńic we relacyjach mjyndzy jednotkami a skupinami). Skirz tego do przikładu 
polsko godka, zapisano we prawje jak «amtowo godka», ńyma dlo wjelgij czyńśći myń-
szośći rodńo. Tůż coby wyrůwnać prawa wszyjskich uobywatelůw, człůnki myńszośći 
winne mjeć możebność posugowańo śe swojimi godkami tyż we publicznyj sferze, co 
dźwigło by jejich społeczny sztatus, a tyż korzistać ze noczyńůw uochrůny i rozwoju – 
analogicznych do tych, co przisugujům godce, kero důminuje.

Kńif ale defińowańo we polskich prawnych dokůmyntach etńicznyj myńszośći jak 
grupy uobywatelůw, co «je myńij liczebno uod pozostałyj tajle ludnośći Rzeczypospo-

2 Defińicyjo bůła sformułowano we Zakůńe ze 6. styczńa 2005. r. uo norodowych i etńicznych myń-
szośćach a regjůnalnyj godce a podug ńij formułowane sům inksze prawne dokůmynta, co stosujům śe 
myńszośći we Polskij Republice.

lityj Polskij» ńy yno ńyma zgodny ze korekt pokopjyńym tego ausdruku, nale tyż dowo 
tyndyncyjny rychtůng myślyńo uo myńszośćowych rechtach. Liczebność ńy defińuje 
myńszośći, bo znane sům cołkośći (państwa, społecznośći), w kerych myńij liczne gru-
py majům wjynkszośćowo/důminacyjno pozycyjo, do przikładu we kolůńalnych sys-
tymach abo we układźe chopy–baby. Krům tego, jeźli zaakceptirować liczebnośćowy 
faktůr, myńszośćowe prawa zdowajům śe ńy wyrůwnańym ńyrůwnośći, jako wyńiko 
ze podporzůndkowańo, jyno prziwilejym. Skuli tego brak myńszośćowych rechtůw 
czynsto ńyma widźany za forma dyskryminacyje: dyć jeźli grupa je myńszo, to tyż mo 
myńsze rechty.

Uosobliwje ubezwłośnowolńo myńszośći druge spojstrzůd sześćuch wypisanych 
we Zakůńe uo myńszośćach kryteryjůw, co je wszyjske muśi społńać grupa polskich 
uobywatelůw, coby uotrzimać sztatus etńicznyj/norodowyj myńszośći: «we istotny 
spusůb uodrůżńo śe uod pozostałych uobywatelůw godkům, kulturům abo trady-
cyjům». Jeźli inksze kryteryja – podug przijyntego ojropejskigo prawnego sztandar-
du, co tyko śe samouokryślyńo – głoszům, co myńszość: «důnży do uchowańo swojij 
godki, kultury abo tradycyje» (kryteryjum 3) i «mo śwjedůmość włośnyj historycznyj 
norodowyj spůlnoty, je ukerůnkowano na jeji wyrożańy i uochrůna» (kryteryjum 4), to 
w tym kryteryjum ńy prziznano bůło samyj myńszośći prawa do uodczuwańo i uokry-
ślańo tyj růżńice. Pokozano ja bůło jak wyznoczńik na pozůr uobjektywny, a po pro-
wdźe – uznańowy, bo uo tym, eli ta růżńica je istotno, abo ńy, ftośi muśi zadecydować. 
Jak śe uokazuje, decyduje ńy sama myńszość, yno politikery, co powołujům śe na 
uopińije uod roztůmajtych ekszpertůw.

Werći śe dać tyż pozůr na jedyn kńif myślyńo, co pokazuje śe we kryteryjum 5: 
«jeji przodki zamjyszkowali teroźne terytoryjum Rzeczypospolityj Polskij uod nojmyńij 
100 lot». Zapisany uokres nojmyńij 100 lot (trzech pokolyńůw) może prziczyńać śe do 
pozytywnyj refleksyje, iże myńszośći sům «inkszym wewnyntrznym», zintegrowanym 
ze polskům kulturům i majům w ńa swůj wkłod. We tym samym czaśe uodńeśyńy 
do «teroźnego terynu», kere przeca ńy istńyje uod 100 lot, yno uod ńycołkich uoźm-
juchdźeśyńćuch, pokazuje mityczne, ahistoryczne rozumjyńy grańicůw RP. Skutkuje to 
mocům decyzyjůw, co sům sprzeczne ze myńszośćowům pamjyńćům; wpływo tyż na 
to, iże myńszośći sům postrzegane jak przibyłe do Polski ze jakichśi zewnyntrznych 
krejůw, traktuje śe je jak «gośća», kery może «wyńyś śe do swojigo kraju», jeźli cośik 
mu śe ńy widźi.

To uznaczo, iże we samyj defińicyji, kero je stosowano we polskich prawnych 
dokůmyntach, zapisane sům ausdruki, kere půmijajům istota myńszośći a podwo-
żajům połne prawo uobywatelůw do samouokryślyńo. Mogům uůne wpływać na brak 
śwjedůmośći dyskryminacyje myńszośći w samych tych społecznośćach, jak i we spo-
łecznośći, co důminuje.

Mniejszosci slaskie.indd   20Mniejszosci slaskie.indd   20 2023-10-10   19:22:382023-10-10   19:22:38

Kup książkę

http://ebookpoint.pl/page354U~rt/e_3q2s_ebook


21ŁYmKI ▮ ▮

Łymki
Anna Maślana

Łymki to je etńiczno myńszość, co uod strzedńich wjekůw zaśedlała źymje mjanowane 
Łymkowynům, to znaczy teryny Ńiskigo Beskidu a schodńo tajla Sůndeckigo Beskidu. 
Na źymjach uod swojich prauojcůw – a we mocnym swjůnzku ś ńům – rozwijali bez 
wjeki swoja kultura, starali śe uo godka, formowali etńiczno śwjedůmość. Zajmowali 
śe przede wszyjskim rolům a chowańym gowjydźi, nale tyż rzymjosłym – produkcyjům 
drzewjannych wyrobůw (ntp. kuchynnych prziborůw, gůntůw), kamjynnych (ntp. 
blatůw do stołůw, młyńskich kamjyńůw, żaryn), a tyż wytworzańym maźůw i dźegću, 
drůtowańym a bajstlowańym beszteku. Byli śwjodkami a uczestńikami mocy histo-
rycznych wydarzyń, nale gynau te ze 40. lot XX storoczo bez powrotu smjyńůły żyće 
jejich społecznośći.

Po II śwjatowyj wojńe polske kůmuńistyczne władze wyśedlůły Łymkůw, co 
zamjyszkowali teryny powojynnyj Polski, ze jejich hajmatu. We latach 1944–1946 sro-
go tajla łymkowskij ludnośći (podowo śe, iże můgło to być 65–70% populacyje) bůło 
wyćepano do sowjeckij Ukrajiny, a we 1947. kole 30–35 tauz. Łymkůw wyśedlůno 
bůło w růmkach akcyje «Wisła» na zachodńe a půłnocne źymje Polski. Choća historyjo 
Łymkůw je bogato we tragiczne wydarzyńa – już na poczůntku I śwjatowyj wojny 
mjały plac masowe hereszty a prześladowańa człůnkůw łymkowskij społecznośći, moc  
ś ńich zawarto bůło we kůncyntracyjnym lagrze Talerhof, kaj umjyrali abo traćyli zdro-
wje skirz przemocy a złych bytowych warůnkůw – to gynau akcyjo «Wisła» je widźano 
za uosobliwje tragiczno w skutkach. 

W růmkach tyj uoperacyje moc Łymkůw bůło wrażůnych do stworzůnego po  
II śwjatowyj wojńe arbajtlagru we Jaworzńe, kaj czyńść ś ńich bůła ubito abo umarła 
skirz fizycznych a psychicznych tortur, głodu i złych higyńicznych warůnkůw. Łymki, 
kej przetranszportowano jich bůło we ćynżkich warůnkach na tmj. «uodzyskane źym-
je», znodli śe w ganc ńyznanym kulturowym, społecznym a przirodńiczym strzodowi-
sku. Yno ńykerzi ś ńich poradźyli wrůćić do swojigo hajmatu.

Wyśedlyńa dokludźůły do utraty dorobku cołkigo żywobyćo, źymje swojich 
uojcůw, lasůw, a tyż do połnego rozproszyńo Łymkůw, do serwańo jednośći a rela-
cyjůw wnůntrz grupy i do uosłabjyńo mjyndzypokolyńowego kulturowego przekazu. 
Nastympne pora dekadůw to bůł uokres formalnego «ńyistńyńo» Łymkůw, kej byli 
narożańi na roztůmajte formy dyskryminacyje, w tym na przimusowo kulturowo asy-
milacyjo. Władze PRL mjały jich za człůnkůw ukrajińskij nacyje i ńy uznowały jejich 
etńicznyj uodrymbnośći. Dźepjyro w czasach systymowyj transformacyje kůńca  
80. lot XX storoczo zaś pojawjůła śe możebność tworzyńo ńyzoleżnych łymkowskich 
ferajnůw i uoficjalnych dźałańůw na rzecz zachowańo i rozwoju rdzynnyj kultury – we 
1989. r. we Lygńicy zaregistrowano bůło pjyrszy po II śwjatowyj wojńe łymkowski fe-
rajn, Стоваришыня Лемків/Stowarzyszenie Łemków. 

Podug Cynzusu ze 2011. r. kole 10 tauz. uobywatelůw Polski zadeklarowało 
przinoleżność do łymkowskij myńszośći. Łymki a jejich mołwa, kero rachuje śe jak 
schodńosłowjańsko godka, sům chrůńůne porůma prawnymi aktami, m.in. Zakůnym  
ze 6. styczńa 2005. r. uo norodowych i etńicznych myńszośćach a regjůnalnyj godce, 
kery ofyn uznowo Łymkůw za etńiczno myńszość. Dźynki tym prawnym regulacyjům 
idźe realizować moc zadańůw a projektůw, co majům na cylu uochrůna, uchowańy 
i rozwůj kulturowyj tůżsamośći, takich jak bildůngowo, wydowńiczo dźałalność, 
spjyrańy twůrczośći łymkowskich artistůw, uchowańy tůżsamośći a tradycyje abo 
dokůmyntacyjo godki i kultury.

Uopisowane wyżyj historyczne wydarzyńa i jejich kůnsekwyncyje mjały srogi 
wpływ na żywotność łymkowskij godki: uograńiczůły jeji użyće a uosłabjůły mjyndzy-
pokolyńowy przekoz, skirz czego ta godka je dźiśo klasifikowano jak zagrożůno. Bez 
uostatńe roki podyjmuje śe atoli moc dźałańůw dlo jeji uchowańo a rewitalizacyje. 
Łymkowsko godka je dźiśo uczůno we szkołach jak rodńo godka dlo Łymkůw jak eks-
tra przedmjot. We latach 2001–2017, cuzamyn ze literaturům, historyjům a kulturům 
Łymkůw, bůła tyż wykłodano na Pedagogicznym Uńiwersyteće we Krakowje, na szpe-
cjalnośći rusko filologijo ze ruśińsko-łymkowskům godkům. Bůły to jedźine tego tipu 
filologiczne sztudyja uo myńszośćowym profilu, co rychtowały do roboty ze godkům 
a po łymkowsku. Pojstrzůd absolwyntůw tyj szpecjalnośći moc robi dźiśo za rechtorůw 
łymkowskij godki, podszukowaczůw godki, literatury, rdzynnyj kultury, przekłodoczůw 
abo redachtorůw łymkowskich publikacyjůw a medyjůw. 

W růmkach wydowńiczyj dźałalnośći po łymkowsku pokazowały śe m.in. dwu-
mjeśynczńik «Bjeśada» («Бесіда»), «Łymkowski Roczńik» («Лемківскій Річник»), na-
ukowy cajtůng «Roczńik Ruskij Bursy» («Річник Руской Бурсы»), wydowane sům 
przekłady śwjatowyj literatury: «Mały princ» («Малий Прінц») i «Berek Puchok» 
(«Віні Пу») – publikacyje do bajtli, antologije, spůminkowe wydańa a publicystyczne 
teksty. We 2019. r. pokozoł śe dwutůmowy «Kůntekstualny dykcjůnorz łymkowskij 
godki» («Контекстуальный словник лемківского языка»). Ferajn «Rusko Bursa» we 
Gorlicach wydowo dwugodkowo seryjo «Bibljotyka Łymkowskij Klasiki» («Бібліотека 
Лемківской Клясикы»), to je kanůn łymkowskij literatury we uoriginalnym zopiśe a we 
adaptacyji na spůłczesno łymkowsko godka. We 2018., w růmkach dźałańůw na rzecz 
uochrůny a průmocyje godki i kultury, «Rusko Bursa» wydała cuzamyn ze Cyntrům Za-
angażowanych Podszukowań nad Kulturowům Erbiznům na Wydźale «Artes Liberales» 
Warszawskigo Uńiwersytetu «Heft do nauki łymkowskij godki» («Робочий зошыт до 
лемківского языка»), a we 2020. r., ze myślům uo nojmodszych a tych, co zaczynajům 
nauka łymkowskij godki, «Uosprowki na kożdo pora roku» («Приповідкы на кажду 
пору рока»).

Spjyrańu kulturowyj tůżsamośći łymkowskij myńszośći a twůrczośći jeji przed-
stawićelůw sużům tyż roztůmajte kulturalne wydarzyńa, jak ntp. Łymkowsko Watra 
na Auslańdźe uorgańizowano we Michałowje, Trefy Trzech Pokolyń ze Łymkowskům 

Kulturům (Przymkůw), Mjyndzynorodowe Bjenale Łymkowskij/Ruśińskij Kultury 
(Kryńica) abo Łymkowski Twůrczy Podźim (roztůmajte place na teryńe Łymkowyny). 
We Gładyszowje znojduje śe Łymkowsko Bildůngowo Zygroda, w keryj realizowane 
sům tymatyczne werksztele tradycyje a bildůngowe zajyńća do bajtlůw a modźokůw. 
Uobecność łymkowskij godki we publicznyj sferze je ale mińimalno. Dźynka człůn-
kům Ferajnu Łymkowskij Modźeży «Czuha» we Polsce dźewjyńć wśůw mo dwugod-
kowe (polsko-łymkowske) tabulki ze mjanami. Uod 2011. fůnguje radyjo LEM.fm, kere 
ymituje programy po łymkowsku, w tym na żywo. Z poczůntku bůło dostympne yno 
bez internec, terozki nadowo tyż na czynstotach 106,6 MHz ze Gorlic a 103,8 MHz 
ze Polkowic we Dolnym Ślůnsku; redakcyjo radyja kludźi tyż informacyjny portal pod 
adresym www.lem.fm. Człůnki łymkowskij społecznośći, pojstrzůd ńich tyż podszuko-
wocze godki, kultury, historyje i literatury, uod poruch lot spůłpracujům ze uczůnymi 
ze Warszawskigo Uńiwersytetu, bjerům udźoł we roztůmajtych projektach, co majům 
na cylu m.in. rewitalizacyjo zagrożůnych godkůw, w tym łymkowskij.

Kaszuby
Macéj Bańdur

Kaszuby to je autochtůńiczno ludność, co zamjyszkuje połedńowe wybrzyże Bałtycki-
go Morza. Tradycyjńy posugujům śe kaszubskům godkům («kaszëbskji jãzëk»), co przi-
noleży do zachodńosłowjańskij grupy godkůw. Kaszuby sům erbami uod Słowjanůw, 
co uośedli we Půmorzu kole VI st. n.e., do kerych we dalszych storoczach dokuplowały 
śe wele uosadńictwa m.in.: staropruskigo, saksůńskigo, fryzyjskigo, mjymjeckigo, a uod 
I połowy XX st. tyż polskigo. 

Zaśedlůny uod Kaszubůw teryn bůł historyczńy pora razy wjynkszy, ańiżeli te-
roźny. Ńyma ale leko wyznoczyć jego downo zachodńo grańica. Jeźli przijůńć strikte 
godkowe kryteryja, po ůnfalu prasłowjańskij spůlnoty kaszubsko godka wykazowała 
wczesne innowacyje, spůlne ze połabskům godkům, używanům na teryńe teroźńich 
schodńich a půłnocnych Mjymcůw do I połowy XVIII storoczo. To gynau ś ńům ka-
szubsko godka przejowjo nojbliższe pokrewjyństwo. Ćynżko je ale wyznoczyć, jako 
gynau bůła grańica mjyndzy tymi godkami, a to skirz ńylicznych pośwjadczyń we pi-
sanych zdrzůdłach, jak tyż skirz płynnych grańic wnůntrz djalektalnego kůntinuum. 
Przijmuje śe – ze jakimśi marginesym feleru – iże kaszubsko godka śůngała uokolicůw 
Kołobrzega, Łobza a Půmorskigo Drawska. Ze terynami Zachodńigo Půmorzo wjůnże 
śe tyż etnůńim Kaszuby, kery po pjyrszy roz bůł zanotowany we bulli Gregora IX ze 
1237 r., půmorski princ Bogusław I je w ńij titlowany «princym Kaszubůw». Państwo-
wotwůrcze procesy, co uobyjmowały Kaszuby we strzedńich wjekach, dokludźůły do 
sformowańo śe ńyzoleżnych půmorskich kśynstw pod reskyrůnkym dwůch lokalnych 
dynastyjůw: Sobjesławicůw na Schodńim Půmorzu a Gryfitůw na Zachodńim. Schodńo- 

půmorske Kśynstwo przestało istńeć we 1294. r., kej umrzůł jego uostatńi władca  
Mśćiwůj II, a Zachodńopůmorske Kśynstwo straćůło śe z karty we 1637. r.

Půmorsko państwowość mjała srogi wpływ ńy yno na formowańy śe norodowyj 
narracyje kaszubskij inteligencyje pora storoczůw ńyskorzij, nale tyż na religijny land-
szaft Kaszubůw. To, iże zachodńopůmorske prince przijyny protestantyzm za państwo-
wo religijo we 1534. r., dało pjyrsze przekłady na kaszubsko godka religijnych tekstůw, 
skerowanych do protestanckich Kaszubůw ze słupskij a bytowsko-lymborskij źymje. 
W tyn sům czas po drugij strůńe grańice, we Krůlewskich Prusach, wjynkszość Ka-
szubůw uostała katolikami. Religijo, jak śe uokozało, mjała srogi wpływ na formowańy 
śe tůżsamośći, a yntlich tyż norodowyj śwjedůmośći Kaszubůw, a to skirz tego, iże 
z czasym protestantyzm utůżsamjůno bůło ze «mjymjeckům wjarům», a katolicyzm – 
ze «polskům wjarům», beztůż dlo mocki Kaszubůw gynau wyznańy, a ńy etńiczne po-
chodzyńy abo godka, mjało nojwożńijszy wpływ na samoidyntifikacyjo. Utůżsamjyńy 
katolicyzmu ze polskośćům zaważůło na formowańu śe norodowych postawůw i re-
akcyjůw na Kulturkampf we XIX st. a stworzůły podatny grůnt dlo propolskich dźa-
łaczůw, agitatorůw i kapelůnkůw. Inakszyj sytuacyjo wyglůndała pojstrzůd protestanc-
kich zachodńopůmorskich Kaszubůw. Etnograf Otto Knoop, co pochodźůł ze Słupska, 
pisoł we XIX st.: «My ze Zadńigo Půmorzo mjanujymy Kaszubami yno wańelickich 
mjyszkańcůw słupskigo a lymborskigo krajsu ze słowjańskim pochodzyńym. Katolic-
kich Słowjanůw ze bytowskigo krajsu a Zachodńich Prusůw mjanujymy „Poloczki”, bo 
tak richtig to uůńi straćyli prawo mjanować śe Kaszubami. Z czasym tak śe spolszczyli, 
iże ńiczym śe ńy uodrůżńajům uod echt Polokůw»3.

Dźepjyro wczos Wjesny Norodůw panslawistyczne idyje popchły kaszubsko in-
teligyncyjo, co śe wtynczos tworzůła, do poćepańo samoidyntifikacyje bez pryzmat 
wyznańo, nale do uoparćo defińicyje kaszubskij nacyje uo słowjańskość a godka. 
Twůrcům kaszubskij norodowyj idyje bůł dochtůr, pisorz i etnograf Florión Cenôva 
(1817–1881), a kůntinuatorami jego myśli kaszubske dźałacze nastympnych pokolyńůw, 
m.in. Aleksander Majkòwskji (1876–1938) abo we II RP Zrzeszińce (mjanowane tak 
uod cajtůngu «Zrzesz Kaszëbskô»), take jak Jón Rómpskji (1913–1969), Jón Trepczik 
(1907–1989) abo Aleksander Labùda (1902–1981). Te uostatńe, czynsto ofyn krytyczne 
wobec polskigo reskyrůnku, we swojij publicistycznyj dźałalnośći ńyroz trefjali śe ze 
cynzurům, kůnfiskatům jejich cajtůngůw, a nawet heresztami.

Wystůmpjyńa uod Cenôvy bůły kritikowane uod dźałaczůw, co mjeli polůnocyn-
triczno uorjyntacyjo, w tym Hieronima Derdovskjigo (1852–1902), ze ńyskorszymi 
Zrzeszińcami polymizowali zaś Frãc Sãdzickji (1882–1957) a twůrce skupjůne wele 
mjyndzywojynnego cajtůngu «Klëka». Skuli wytworzyńo śe pojstrzůd kaszubskij in-
teligyncyje tajlůngu we kwestyji norodowyj przinoleżnośći wytworzůły śe tyż dwje 

3 O. Knopp, «Legendy pomorskie» (Gdynia: Region, 2009), s. 12.

paralelne narracyje uo tůżsamośći a godce, kere za Kożyczkowskům4 idźe smjanować 
jak kaszubocyntriczno a polůnocyntriczno. Bez cołki czas lokalno inteligyncyjo muśała 
tyż kůnkurować uo wpływy na swůj lud ze mjymjeckim a polskim systymym bildůngu, 
ze katolickim duchowjyństwym, ńyroz napływowym, jak tyż polskům a mjymjeckům 
presům.

Po II śwjatowyj wojńe nowo politiczno realność postawjůła przed Kaszubami nowe 
wyzwańa. Nacjůnalistyczno a uńiformistyczno lyńijo władzůw PRL skludzała Kaszubůw 
do polskij etnograficznyj grupy ze swojim folklorym a rzeczům, nale bez przichylnośći 
kukała na důnżyńa do godkowyj a kulturowyj ymancypacyje. Ńydufność władze do 
Kaszubůw dokludźůła do tego, iże dźepjyro we 1956. r. powstoł pjyrszy powjynny spo-
łeczno-kulturowy ferajn: Kaszubske Zrzeszyńy (Zrzeszenie Kaszubskie, ZK). Uodbůło 
śe to ale we śćisłyj kouoperacyji ze władzům a ńy bez udźału szpecjalnych sużbůw. 
Aktiwno we ZK starszo gyneracyjo Zrzeszińcůw buła sukcesywńy marginalizowano. 
We 1964. r. Kaszubske Zrzeszyńy skuplowało śe ze Koćewskim Zrzeszyńym a bůło tak 
utworzůno Kaszubsko-Půmorske Zrzeszyńy (Zrzeszenie Kaszubsko-Pomorskie, ZKP), 
nojsrogszy społeczno-kulturowy ferajn, co do dźiśo fůnguje na Kaszubach a Půmorzu.

Wszechuobecno dyskryminacyjo kaszubskij godki we systymje bildůngu w cza-
sach PRL prziczyńůła śe do serwańo mjyndzygyneracyjnego przekazu godki. Szanse 
na wkludzyńy kaszubskij godki do szkoły pokozały śe yno po 1989. r. Już we 1991. r. 
zaczynto bůło nauczać kaszubskij we szkole na Głodńicy, nale przełůmym pod tym 
wzglyndym bůł Zakůn ze 2005. r. uo norodowych i etńicznych myńszośćach a re-
gjůnalnyj godce, kery doł możebność financyrowańo kaszubskigo bildůngu ze budżetu 
państwa. Dźiśo wjyncyj jak 20 tauzynůw szkolorzůw na Kaszubach uczy śe kaszubskij 
godki jak cudzyj, a we dwůch priwatnych immersyjnych szkołach je uůna nauczano jak 
rodńo a używo śe jij do wykłodańo ńykerych inkszych przedmjotůw. Uod 2013. r. na 
Gdańskim Uńiwersyteće fůnguje kerůnek kaszubsko etnofilologijo. Choća je to yno li-
cyncjacko sztudyjo, zůwizů prziczyńo śe do formowańo nowyj gyneracyje kaszubskich 
rechtorůw, nowińorzůw, robotńikůw insztitucyjůw kultury.

Te bildůngowe możebnośći půmogajům zdobyć godkowe kůmpetyncyje nowym 
użytkowńikům godki, co ńy wyńeśli jij ze familijnego strzodowiska abo wyńeśli we 
ńypołnym stopńu. Bez uostatńe dekady szło bůło dać pozůr na uożywjyńy na wydo-
wńiczym rynku – i jeźli idźe uo literatura po kaszubsku, i uo kaszubsko- a půmorsko-
znowczo literatura po polsku a mjymjecku. Rośńe tyż wjelość przekładůw śwjatowyj 
literatury na kaszubsko godka.

Ustrojowe przemjany dokludźůły tyż do uożywjyńo kaszubocyntricznych strzo-
dowisk, czego wyrazym bůło powstańy cajtůngůw «Hajmat» («Tatczëzna») a «Uodro-
dzyńy» («Òdroda»). We 2011. r. powstoł ferajn Kaszëbskô Jednota, co chce uznańo 
Kaszubůw za etńiczno myńszość, a we sprawach tůżsamośćowyj politiki stoji we uopo-

4 A. Kożyczkowska, «Kaszubszczyzna: Pedagogicznie o języku i tożsamości» (Gdańsk: Wydawnictwo 
Uniwersytetu Gdańskiego, 2019), s. 11.

zycyji do lyńije forsztandu ZKP. Tym samym uobje narracyje uo tůżsamośći a godce, 
co śůngajům XIX storoczo, durch sům żywe i uodbijajům śe we dźiśejszych postawach 
Kaszubůw – ńyjednoznacznych a roztůmajtych.

Ślůnzoki
Rafał Rzepka 

Na pytańy, kim sům Ślůnzoki, idźe dać pora uodpowjedźi, zoleżńy uod tego, na co 
chcymy dać pozůr. We nojwjyncyj ajnfachowym ujyńću je to mjano mjyszkankůw 
a mjyszańcůw Ślůnska – bez uokryślańo jejich norodowyj abo etńicznyj idyntifikacyje. 
Jeźli kuknymy na teroźny admińistracyjny tajlůng (uoderwany uod realnych kulturo-
wo-etńicznych uwarůnkowańůw, to je bez uwzglyndńyńo historyje regjůnůw a terynu 
wystympowańo lokalnych kulturůw), můgli bychmy tak smjanować wszyjskich mjysz-
kańcůw ślůnskigo wojewůdztwa, co czynsto mo plac we uogůlnopolskich medjalnych 
przekazach. Jeźli ale důmy pozůr na historyjo ślůnskij źymje a dymograficzne uwarůn-
kowańa, co smjyńały śe bez wjeki, uoboczymy, iże tako defińicyjo ńy stykńe, bo půmijo 
kwestyjo samoidyntifikacyje jednotki, tůż tyż jeji indiwidualny gyfil norodowyj/etńicz-
nyj tůżsamośći. Skuli wjeluch naturalnych bogajstw a możebnośći lekigo znolyźyńo 
roboty Ślůnsk zowdy przićůngoł do śebje ludźi ze cołkij Ojropy. Czynste migracyje 
poćůngały za sobům kulturowo roztůmajtość, przi czym elymynta napływowych kul-
tur, z poczůntku cudze dlo autochtůnůw, z czasym (skuli mechańizmůw adaptacyje) 
stowały śe tajlům kulturowego landszaftu tyj źymje.

Rozwůj mjast we Ślůnsku dokludźůł do rozwoju handlu – przede wszyjskim wod-
nům cestům. We XIV storoczu Wrocław, ślůnsko stolica, dokuplowoł do nojwjynksze-
go handlowego ferajnu we Ojropje – Hanzy. Prawno ńyzoleżność ślůnskich kśynstw 
a przinoleżność do federacyjnyj uńije państw Korůny św. Wacława powodowały, iże 
Ślůnsk dlo mocy ludźi bůł atrakcyjnym placym do żyćo a rozwoju. Dalsze wjeki a tra-
giczno dlo cołkigo kůntinyntu stoletńo wojna ńy zaszperowały napływu imigrantůw, 
yno na opy, srobjůły go jeszcze gibszym. 

Skuli rozwoju industryje i swjůnzanych ś ńim wjynkszych dochodůw Ślůnsk wartko 
stoł śe hawynům dlo tych, co chćeli zbogaćić śe na handlu a industryji, jak i dlo tych, 
co ajnfachowo szukali oboty. Imigracyji auslyndrůw nie zawadźůły krwawe kůnflikta, 
take jak trzi ślůnske wojny abo austryjacko-prusko wojna uo důminacyjo nad Mjymjec-
kim Swjůnzkym. Swůj plac, uokrům sůmśadůw uod Ślůnzokůw (Czechůw, Mjymcůw, 
Słowjokůw, Polokůw), znodli sam przedstawićele żydowskij społecznośći, migranty 
ze inkszych tajli Austro-Madźarůw a industrjalne robotńiki ze Wjelgij Brytańije. Inwe-
stycyje kludźůły sam tyż kapitalisty ze USA. Gynau ta połno roztůmajtośći etńiczno 
sztruktura i bogajstwo mockulturowośći dały grůnt pod ńyskorszo budowa norodowyj 
tůżsamośći Ślůnzokůw.

Mniejszosci slaskie.indd   26Mniejszosci slaskie.indd   26 2023-10-10   19:22:392023-10-10   19:22:39

Kup książkę

http://ebookpoint.pl/page354U~rt/e_3q2s_ebook


27ŚlůnZOKI ▮ ▮

Trza sam ale dać pozůr na to, iże ta tůżsamość ńy bůła zbudowano yno dźynki 
borgům ze inkszych kultur. Tůżsamośćowo uodrymbność Ślůnzokůw formowała śe już 
we strzedńich wjekach skuli przinoleżnośći do Wjelgij Morawy a spůlnyj uorgańizacyje 
społecznego żyćo ślůnskich plymjůnůw. Fragmynta uobrůnnych umocńyń, zlokalizo-
wanych na grańicach ślůnskich źymjůw, takich jak Ślůnske Wały we Dolnym Ślůnsku 
(ślůnsko-łużycko grańica) abo Szlak Uorlich Gńozd (systym polskich warowńůw na 
polsko-ślůnskij grańicy) sům bezpostrzedńim bajszpilym spůlnotowego i ńyzoleżnego 
(uodrymbnego uod sůmśadůw) charakteru ślůnskich terynůw. Ńyzoleżność ślůnskich 
kśynstw a swobodnych stanowych państw we Ślůnsku mo swoje potwjyrdzyńy we 
prawnych aktach z tamtego uokresu, kere idźe znůńś we ślůnskich, czeskich a polskich 
historycznych zdrzůdłach.

Ńykere ś ńich sům richtig uńikatowe we kůntekśće uokresu, z kerego pochodzům 
(ntp. Źymsko Uordynacyjo Uopolsko-Raćiborskigo Kśynstwa, to je dokůmynt, co mo 
cechy i sztruktura modernyj kůnsztytucyje). Norodowo śwjedůmość (we spůłczesnym 
syńśe) zaczła rosnůńć, tak jak we inkszych nacyjach strzodkowyj Ojropy, wczos Wje-
sny Ludůw we XIX storoczu: tak we Austryji, jak i we Prusach. Wtynczos tyż pojawjůły 
śe pjyrsze głosy uo muśe stworzyńo ferajnu abo insztitucyje, co bydźe mjała na cylu 
uochrůna kulturowyj erbizny Ślůnzokůw a prawa do samostanowjyńo i kultywowańo 
używanyj godki (abo poruch godkůw). Po I śwjatowyj wojńe i przegranyj Mjymjec-
kigo Cesarstwa we strzodowiskach ślůnskich norodowych dźałaczůw narodźůła śe 
idyjo powołańo ńyzoleżnyj Gůrnoślůnskij Republiki, co zajyna by schůd Ślůnska, ze 
wjynkszům kulturowům a etńicznům roztůmajtośćům, ańiżeli jego zachodńo – dolno-
ślůnsko – tajla. Te plany ale bůły zaprzepaszczůne skuli ńyzoleżnych uod Ślůnzokůw 
decyzyjůw zwyćynskich mocarstwůw Antanty. Ńyskorsze wydarzyńa (gůrnoślůnsko 
důmowo wojna, co ja we Polsce mjanujům «trzećim ślůnskim aufsztandym», II śwja-
towo wojna, przikuplowańy wjynkszośći Ślůnska do Polski) pogrzebały realno szansa 
Ślůnzokůw na swoje państwo.

Dźiśo Ślůnzoki půmjyszkujům na teryńe Polskij Republiki, a tyż na půłnocy Czeskij 
Republiki. Podug cynzusu ze 2011. r. we Polsce mjyszko 847 tauz. uobywatelůw, co de-
klarujům ślůnsko norodowość. Z tyj liczby 471. tauz. deklaruje podwůjno norodowość 
(ślůnsko a inkszo), a 376 tauz. uobrało yno ślůnsko norodowość. Po czeskij zajće de-
klaracyjůw ślůnskij norodowośći we tym samym roku bůło 12 tauz. Uokrům uńikalnyj 
tůżsamośći Ślůnzoki majům swoja godka, co noleży do słowjańskij grupy, a dwa sztan-
dardy jeji zopisu łaćińskim alfabetym. Po ślůnsku rzůńdźi ludność po uobuch strůnach 
grańice. Podug polskigo cynzusu ze 2011. r. ślůnskij godki we důmowych kůntaktach 
używo 529 tauz. uobywatelůw Polski, z czego 126 tauz. używo yno jij. Werći śe sam 
spůmńeć, iże po 1945. r., kej bezma cołki Ślůnsk znod śe we grańicach PRL, użyće 
ślůnskij godki bůło dugi czas zabrůńůne we publicznyj pjestrzyńi. Ludźi, co godali po 
ślůnsku, polski państwowy aparat represjůnowoł. Tykało śe to i bajtli we szkołach, 
i majoryntnych, co używali swojij rodńij godki we fachmańskich i priwatnych kůntak-

tach. Te represyje fest uodbjůły śe na śwjedůmośći Ślůnzoczkůw a Ślůnzokůw a we 
znacznym stopjyńu uograńiczůły mjyndzygyneracyjno transmisyjo godki. Wszech- 
uobecnym zjawiskym bůła tyż rezygnacyjo ze nauczańo ślůnskij godki a posugowańo 
śe ńům we kůntaktach z bajtlami, co mjało garantyrować jim lepszy sztart a szansa na 
lepszy bildůng.

Moc starszych ludźi do dźiśo na roztůmajte spusoby mańifestuje podśwjedůmy 
strach przed godańym po ślůnsku we publicznyj pjestrzyńi, na co sům – jak ślůnski 
aktiwista – ńyroz můg żech dać pozůr przi trefach ś ńimi. Barzo czynsto idźe usłyszeć 
starszych ludźi przełaźić na ślůnsko godka yno wtynczos, kej godo śe dů ńich gynau 
po ślůnsku. Roz za czas uodbywo śe to dźepjyro po poruch pedźanych po ślůnsku 
kwestyjach. Tyko śe to przede wszyjskim ludźi, co mjyszkajům we srogich mjejskich 
uostrzodkach; we myńszych mjasteczkach a wśach we mjyndzyludzkich kůntaktach 
ślůnsko godka słyszeć idźe czyńśćij.

Skuli ůnfalu kůmuńistycznego systymu, a dalij ustrojowyj transformacyje we Pol-
sce, ślůnsko godka dostała srogszo pjestrzyń do rozwoju. Cuzamyn ze swobodům zrze-
szańo śe bůły stworzůne pjyrsze ferajny, co postulowały uochrůna ślůnskij tůżsamośći 
a ańimacyjo lokalnyj kultury i godki. Zůwizů ale sytuacyjo ślůnskij godki a tůżsamośći 
we polskim prawje ńyma unormowano. Strzodowiska ślůnskich aktiwistůw już moc lot 
zabjygajům uo prawne uznańy ślůnskij godki a tůżsamośći w růmkach polskigo prawo-
dawstwa. Bez uostatńo dekada pora razůw podjynto bůło we Syjmje průba dopisańo 
ślůnskij godki do wykazu regjůnalnych godkůw bez poselske projekty smjany Zakůnu 
uo norodowych i etńicznych myńszośćach a regjůnalnyj godce; we 2014. r. dźynki ińi- 
cjatywje ślůnskich strzodowisk sebrano bůło wjyncyj jak 140 tauz. ůnterszriftůw pod 
uobywatelskim projektym zakůnu, co dopisowoł by Ślůnzokůw jak etńiczno myńszość. 
Żodyn z tych projektůw ńy przeszoł atoli cołkigo legislacyjnego procesu, w tyj kwestyji 
polske władze uod 1989. r. ze połnům kůnsekwyncyjům uodkazujům Ślůnzokům we 
elymyntarnych prawach we sferze uochrůny kultury a godki.

Dźiśo ślůnsko kultura rozwijo śe przede wszyjskim we gůrnoślůnskij tajli Ślůnska. 
We Dolnym Ślůnsku – skirz nastympstwůw II śwjatowyj wojny a masowych prześe-
dlyń – ganc důminuje polsko kultura. Teroźne myślyńy Ślůnzokůw uo Ślůnsku zawjyro 
w śebje elymynta pamjyńći uo downym etośe żyćo Ślůnzokůw, skupjůnym wele důmu 
a roboty (nojczyńśćij we ćynżkij industryji), cuzamyn ze průbům uodpowjedźi na spůł-
czesne problymy żyćo mjyszkańcůw Ślůnska, take jak problymy czystego luftu abo 
smjana podyńśćo do roboty i samego ekůnůmicznego modelu ślůnskij źymje, potajlo-
wanyj polskimi admińistracyjnymi grańicami a ojroregjůnami. Choća kůmuńizm uodćis 
pjyntno na ślůnskij kulturze, mode Ślůnzoki durch průbujům prziwrůćić pamjyńć uo 
downym, mockulturowym Ślůnsku, a przi tym dostosować jego kultura do wyzwań 
XXI storoczo i epoki modernych technologijůw. Bajszpilym może być rozwůj tymatycz-
nych kanałůw, co popularizujům Ślůnsk bez social media (take jak YouTube) abo prze-
kłady klasycznych utworůw śwjatowyj literatury we cyfrowym formaće (e-kśůnżki po 

